
Glottar í koronuskýggjum

Hergeir Carstens­
son fekk bronsu­
medalju, tá hann í 
Roskilde týsdagin 
stóð sveina­
royndina sum 
slaktari.

Hann hevur 
verið í læru hjá 
slaktaranum í 
Miklagarði sein­
astu fýra árini, 
og týsdagin stóð 
hann so royndina 
við 44 stigum.

Frá sveinaroyndini er Hergeir Carstensson 
longu farin til arbeiðis, sigur Jørgen Peter Jørg­
ensen, slaktari í Miklagarði, tí Hergeir er longu 
byrjaður aftur hjá slaktaranum í dag.

– Tað er ikki bara bara at fáa medalju í sam­
bandi við sveinaroyndina, sigur Jørgen Peter 
Jørgensen, sum er errin av Hergeiri Carstens­
syni.

– Tú kanst sjálvandi fáa eina gullmedalju, 
og tað er, um tú yvirhøvur ongan feil hevur. So 
kanst tú fáa eina silvurmedalju, og  bronsumed­
aljan er so bert fýra stig frá einari gullmedalju.

– Eg plagi at siga, at bara tú ert staðin, so er 
tað flott. Men eg má siga, at hann fekk 44 stig, 
og fyri at standa, skalt tú hava 10 stig.

– Medaljurnar eru ikki nakað, ið verður latið 
til høgru og vinstru, sigur Jørgen Peter Jørg­
ensen.

HERGEIR CARSTENSSON

Tvey kend steypalið 
hittast í finaluni 

Ítróttur síða 20-23

Tá »Activ« gekk 
burtur í 1945

Siðsøga síða 16-17

Í blaðnum...

Oddagrein
Eirikur Lindenskov

ábyrgdarblaðstjóri
Vónandi fer koppingarevni at 
venda døpru gongdini sum skjótast

Tað eru døpur tíðindi, sum frættast 
uttan úr heimi um avleiðingarnar av 
koronufarsóttini. Í grannalondum 
heldur smittan á at herja, og í Danmark 
verður fleiri ferðir um vikuna boða frá 
metnógvum smittutilburðum.

Tíbetur eru vit sloppin lutvíst lætt í 
Føroyum, hvat smittu og sjúku umræð­
ur, men fíggjarligu avleiðingarnar eru 
nógvar, serliga hjá ávísum bólkum. Hó­
ast smittan kann raka øll, so raka fíggj­
arligu avleiðingarnar sera ójavnt á 
ymsu starvsbólkarnar, og tí merkja øll 
tað ikki eins val upp á pengapungin.

Tíbetur eru góð tíðindi at frætta um 
koppingarevni, sum nakrast Men vit 
mugu sláa okkum til tols við, at eisini 

tað fer at taka tíð – tíð, sum eisini fer at 
kosta. Helst hava vit ikki enn kent tær 
álvarsligastu avleiðingarnar av, at 
heimurin ikki hevur sama tørv at 
keypa okkara útflutningsvøru. 

Tað skerts ikki burt, at matstovu­
vinnan úti í heimi í stóran mun keypir 
okkara vørur, og um fólk ikki fara út at 
eta, so fer tað at merkjast í útflutningi 
okkara. Vit hoyra um virki í Føroyum, 
sum framleiða til goymslu. Tað kann 
sjálvandi ikki halda á.

Men nú jólini nærkast, og smittu­
tølini eru lág í Føroyum, so skulu vit 
sjálvandi binda um heilan fingur alla­
tíðina, so vit ikki fáa eina triðju bylgju 
av smittuni yvir landið. Tí er gott, at 
hildið verður fast um at kanna øll fólk, 
sum koma inn í landið fleiri ferðir, so 
vit fáa hildið smittuni burtur úr landi­

num, hóast vit ikki fáa hildið fíggjarligu 
avbjóðingunum burtur, og soleiðis, at 
fólk framvegis kunnu ferðast.

Men hesi viðurskifti javna seg helst 
aftur – og um fólk móti sumri aftur 
kunnu ferðast fríttí í heimi, so kanska 
tann nógv sperda ferðavinnan í Føroy­
um kann merkja ágóðan av tí. At vera 
eitt land við lágari ella ongari smittu, 
verður helst góð søluvøra í so máta.

Flogferðavinnan er í stórari kreppu 
kring allan heimin, og enn er tað eingin 
sum veit, hvussu tað kann ávirka al­
heims ferðavinnuna. Men vit kunnu 
bara gera okkara og vóna, at okkara 
ferðavinna skjótt kann fara til verka 
aftur. At bæði Atlantsflog og SAS enn 
eru til dystin fús at flyta ferðafólk 
kann verða bjargingin hjá føroysku 
ferðavinnuni.

FRÍGGJADAGUR 4. DESEMBER 2020

Jens Andreas royndi eitt sindur av 
hvørjum á sjónum og var manga 
vandaferð.

Hann varð føddur í 1911 og doyði 
í 1992. Her er partur av hansara søgu til sjós. 

Til Íslands at keypa fisk
Tann 28. okt. 1944 mynstraði Frederik 
Olsen úr Rituvík sum skipari við Active. 
Hinir vóru  bestimaðurin Jóhan Henrik Fr. 
Olsen, Rituvík, motorpassari Jens Andreas 
Hansen, Kollafirði, kokkur Johan Jacob 
Olsen, Rituvík, dekkarar vóru Per Olsen, 
Rituvík, John Egholm, Tórshavn og Petur 
Juel Vang úr Froðba.

Fyrst varð siglt yvir á Seyðisfjørð at 
keypa fisk, men tá teir ongan fisk fingu 
har varð siglt suður á Norðfjørðin at 
royna fiskakeyp.  Tá nú heldur ongin 
fiskur fekst á Norðfjørðinum varð siglt 
norður til Akureyrar, har ein skaði varð 
umvældur. Tá hetta var liðugt, varð siglt 
inn á Skutilsfjørð at keypa fisk, men har 
fingu teir ongan. Teir lógu tó jólini har 
og vórðu bodnir at halda jólahátíðina hjá 
Frelsunarherinum. Á nýggjárinum varð 
so siglt til Reykjavíkar at keypa útgerð. Í 
Reykjavík fingu teir fulla last. 

Sunnudagin 14. jan. varð so hildið avstað 
við 171 tonsum av fiski í lastini. Siglt varð 
suður til Vestmannaoyggjarnar, haðani 
kós varð sett til Onglands.

Komu í illveður
Fyrst  var veðrið hampiligt, men so vaks 

vindurin, og týsdagin 16. jan. var ódnar veð­
ur av útnyrðingi, skonnartseglið skrædn­
aði, og ein brotasjógvur skræddi skeilettið 
yvir kahúttini av, so nógvur sjógvur kom 
niður tann vegin. Manningin fór bein an 
vegin undir at negla segldúk fyri nið ur­
gongd ina, so skipið ikki fyltist av sjógvi 
bein an vegin. Seinni hendan dagin støkk 
stór bummurin av, so tá bleiv bara siglt við 
klyv ara og fokku.

 Sjógvurin í skipinum vaks so skjótt, at 
neyð ugt var at steðga motorinum, sum 
tá stóð í sjógvi. Jens Andreas fór í holt 
við at taka hann sundur til reinsingar 
og fekk hann – ein Vølund motor – sum 
eisini dreiv lensipumpuna, í gongd aftur. 
Ljósmotorurin, ið var steðgaður, fekk hann 
eisini í gongd aftur.

Pumpaðu í 35 tímar
Pumpað og oyst varð uttan íhald í einar 
35 tímar í vánaligastu umstøðum hugsast 
kann. Rigningurin á stórmastrini í bak­
borði brast. Skonnartrigningurin í bak­
borði brast eisini. Hósdagin batnaði veðrið 
eitt sindur, so tað gekk so toliliga at halda 
skipið lens við motorinum, við deks pump­
un um og við at oysa. Men tá fóru menn at 
leggjast fyri, tí ongin vatnsopin var eftir 
og ongin kolamoli at koyra í eldin. Tað stóð 
verri og verri til við rigninginum, og menn 
vóru so mikið viknaðir, at summir lógu í 
koyggjunum.

Náttina til 20. jan. rak “Active” fyri vág 
og vindi, men so við eitt sóu teir skips­

lantern ur og fóru at blussa fyri at fáa 
skipið til sín. Skipið kom til teirra, og tað 
var íslendski trolarin “Fagriklettur”, ið var 
á veg úr Onglandi til Íslands. Hann legði 
seg stutt frá teimum at bíða eftir dagslýsi. 
Skipararnir samdist um, at Fagriklettur 
skuldi sleipa “Active” ávegis móti Føroyum 
til annað skip, ið varð varskógvað, kundi 
koma teimum til hjálpar. Gjørt varð klárt 
at sleipa, men íslendski skiparin hevði hug 
at bíða eftir frægari veðri. Bíðað varð til 
út á seinnapartin, men tá fór barometrið 
at falla, og hann øtlaði veðrið. Av ótta 
fyri at mastrarnar fóru at detta, samdist 
manningin um, at einastu ráðini vóru at 
fara av skipinum og umborð á “Fagraklett”, 
áðrenn myrkrið kom.

 Teir vónaðu at kunna bjarga skipinum 
dagin eftir.

Farið varð av skipinum
11 tímar aftan á at “Fagriklettur” var kom ­
in til teirra, var henda avgerð at fara av 
skipinum boðað skiparanum, og teir settu 
beinanvegin ein bjargingarflaka út, sum 
teir lótu reka móti “Active”. Tað eydn að­
ist eisini føroyingunum at krøkja í flak an 
og gera enda á hann, so hann kundi verða 
drigin millum skipini.  Jens Andreas  greiddi 
frá, at teir fóru út á flakan frá hekkuni í 
tveimum bólkum, fyrru ferð tríggir menn, 
seinru ferð restin, fýra menn, og teir blivu 
hálaðir umborð á “Fagraklett”. Veðrið var 
tá so nógv versnað, at teir fingu ikki flakan 
umborð aftur og máttu tessvegna sleppa 

honum. “Active”, sum var komin nær til at 
søkka, hvarv í kava rokinum, so teir sóu 
hana ikki aftur. Hetta hendi fríggjadagin 
19. jan. 1945, 200 fjórð ingar úr Mykinesi.

Frá einum vanda í annan
Teir vórðu væl móttiknir umborð á “Fagra­
kletti”, men stutt eftir, at teir vóru komnir 
um borð, breyt ein stórsjógvur, sum 
gjørdi, at lastin skeytst, og trolarin legðist 
á síðuna. Farið varð beinanvegin í lastina 
at skumpa kolið á pláss, so trolarin aftur 
fekst á rættkjøl. At spakarnir tíbetur lógu 
frammi undir bakkanum gjørdi, at teir 
fingu fatur á teimum. Verri hevði verið, 
um teir høvdu ligið í lastini.

Eftir boðum frá amerikansku herleiðsl­
uni í Íslandi varð siglt til Reykjavíkar, har 
teir vórðu koyrdir á sjúkrahús býarins til 
kanningar. Jens Andreas, ið varð skaddur 
undir hesum baksinum, fekk neyðugu 
læknahjálp. Teir búðu einsamallir í stórari 
barakk hjá amerikumonnunum í okkurt 
um eina viku. Jens Andreas og John Eg­
holm í Havn fóru tá umborð á føroyska 
trolaran “Stella Argus” til fiskiskap við 
Ísland og vórðu settir í land í Havn, tá 
báturin var á veg til Onglands at selja veið­
ina. Hinir fimm   av manningini fóru heim 
við “Polo”, sum eisini skuldi til Onglands 
at selja veið ina.

Aftur til sjós
Sama várið í 1945, fór Jens Andreas aftur til 
sjós við “Eyðbjørg” hjá Alfred Johannesen 
í Havn og var sum vant motorpassari. 
Veitt varð við snurpinót eystan fyri 
Vest  mannaoyggjarnar, og haðan siglt til 
Aber deen at selja. Skipari var Theodor Jo­
hannesen í Fuglafirði. Túrurin niður var 
vána ligur. Tá teir vóru komnir einar 30 
fjórð ingar suður úr Jarlshøvd, fingu teir 
ill veður av landsynningi og ein stórsjógv, 
sum tók nótarlínurnar út um lúnningini, 
men stropparnir hildu, so teir fingu tær 
inn aftur.  Í hesum óveðrinum slongdist av 
tí eina brotinum ketan úr ketukjallaranum 

Hesa ferð hava vit frásøgn frá Jens Andreas 
Hansen í Kollafirði um ta meira ókendu søguna, 
tá ið “Active” gekk burtur undir krígnum.

SIÐSØGA

Flogvanlukkan: TÁ “ACTIVE” GEKK BURTUR Í 1945

Jens Andreas Hansen var 
góður frásøgumaður

Active landar saltfisk í Havn

Eins og undanfarin ár er vælgerandi fel­
agsskapurin, Kiwanis Tórshavn, farin 
undir árligu jólatræssøluna aftan fyri 
Sjónleikarhúsið í Havn. Endamálið er at 
savna inn pening, sum í høvuðsheitum 
verður latin góðgerandi átøkum, ið hava 
við tørvandi børn og ung at gera. Eisini 
letur Kiwanis javnan stuðul til barna­
familjur, ið onkursvegna eru komnar í 
fíggjarligar trupulleikar orsakað av sjúku 
ella øðrum, ið hevur rakt familjuna.

Felagsskapurin Kiwanis Tórshavn, ið 
hevur sum endamál at stuðla tørvandi 
børnum, barnafamiljum og tiltøkum 
børnum og ungum at frama, er farið 
undir árligu jólatræssøluna, sum fer 
fram aftan fyri Sjónleikarhúsið í Havn.

Á hvørjum ári letur Kiwanis Tórshavn 
peningagávur til vælgerandi endamál. 
Eitt nú hevur felagsskapurin stuðlað 
eini spælistovu á Landssjúkahúsinum, 
Hotel Tórshavn í Keypmannahavn, Sjó­
mansheiminum Ørkini í Reykjavík, 
Javna, Háskúlanum, Frelsunarherinum, 
Barnaheiminum, Megd, tónleikabólki­
num Ælabogin og mongum, mongum 
øðrum góðgerandi endamálum.

Somuleiðis stuðlar Kiwanis javnan 
einstøkum barnafamiljum, ið onkurs­
vegna hava fingið trupulleikar orsakað 
av sjúku ella øðrum, ið familjan kann 
vera rakt av. Umframt jólatræssølu 
stavar hjálparpeningurin hjá Kiwanis 
Tórshavn frá lutaseðlasølu á Ólavsøku.

Jólatrøini verða útpakkaði, so til ber 
síggja tey, áðrenn ein ger av, hvat jólatræ 
ein ynskir sær. Trøini verða síðani pakk­

aði inn aftur, so tey eru klár at leggja í 
bilin ella bera heim við sær.

Upplatingartíðirnar eru mánadag-
fríggjadag frá klokkan 16.00 – 20.00 og 
leygardag frá kl. 14.00 – 20.00. Eisini er 
opið frá klokkan 16.00 tveir teir seinastu 
sunnudagnar undan jólum. 

Tveir aðrir Kiwanis-felagsskapir eru í 
Føroyum. Tað eru Kiwanis Rósan í 
Havn, og Kiwanis Eysturoy, sum hevur 
heimstað í Gøtu. Orðið “kiwanis” stavar 
úr indianskum máli og merkir “vit 
byggja.”

Kiwanis stuðlar barnaarbeiði Kiwanis stuðlar barnaarbeiði 
við jólatræssøluvið jólatræssøluBronsumedalju 

sum slaktari

Gott um hetta aftur verður vanlig sjón í Vágum


